Sanz Lehendakariak Kasedan, Eslaban eta Galipentzun egindako lanak bisitatu ditu
Ondarea zaharberritzeko lanez gain, Lehendakariak Galipentzuko hirigune historikoaren zoladura bisitatu du, Erdi Aroko itxura mantentzeko modu tradizionalean berritu baita
Miguel Sanz Sesma Nafarroako Lehendakariak Kasedan, Eslaban eta Galipentzun egindako zenbait lan bisitatu ditu gaur goizean, Juan Ramón Corpas Mauleón Kultura eta Turismo kontseilariak lagunduta. 10,15ean Kasedako Udalera iritsi dira eta Jesús Esparza herriko alkatea agurtu dute. Elkarrekin landa-hotel bat eraikiko den ingurua bisitatu dute, San Zoilo ermitaren ondoan.

11,00etan Galipentzu herrira joan dira eta bertan, Karmele Iriguibel alkatearekin batera, hirigune historikoko zenbait kale zeharkatu dituzte. Kaleotako zoladura oraintsu berritu da, modu tradizionalean, Nafarroako Gobernuaren Azpiegitura Planen finantzaketarekin. Jarraian Galipentzuko San Salvador eliza bisitatu dute, eraikinaren estalkia berritzeko lanak lehen eskutik ezagutzeko.

Ondoren Eslabara joan dira eta Félix Beriáin alkateak hartu ditu. Elkarrekin Santa Criz aztarnategi arkeologikoa eta zulaketetan aurkitutako gorpuzki nagusiak hartzen dituen nabea bisitatu dituzte. Bisitaren atal honetan Laura Alba Cuadrado Herri Lan kontseilaria ere egon da, gaur egun lanak Autovía del Pirineo SA sozietate emakidadunak finantzatzen baititu.
Bisitan, Sanz Lehendakariak pozik dagoela adierazi du, jendeak sorterria zaintzeko interesa duelako. Ildo horretatik, Galipentzuren zoladurak harritu du, “harriz harri egindako lana” baita, eta auzokoek ingurua edertzeko ahalegina egin baitute.
Galipentzuren hirigune historikoaren zoladura
Galipentzuren hirigune historikoan kaleen zoladura hobetu da, 307.603 euro inguruko inbertsioa eginda. Toki Administrazio Departamentuak gutxi gorabehera 202.958 euro eman ditu. Herri horretako hirigunea zaintzen interes berezia jarri da, Nafarroako erresuma zaharraren talaietako bat izan baitzen. 

Jarduna Erriberriko Erri-Berri, SL enpresak egin du, eta proiektuaren idazketa eta lanen zuzendaritza Yako Ingenieros, SL enpresaren esku egon da.

Lanen bidez, ur-sareak berritu eta zoladura jarri da. Lanok Galipentzuko hirigune osoko lehenengo fasea dira.

Galipentzun orain egindako hobekuntzak, alde zaharrean zein berrian, aurretik egindako beste batzuei gehitu behar zaizkie. Orduan 68.877 euro inbertitu ziren, eta Toki Administrazio Departamentuak 44.215 euro eman zituen. Lan horietan hormak konpondu ziren eta ekaitzek jotako kaleetan zoladura jarri zen.

Galipentzuko San Salvador

2007-2008an egindako lanen bidez, Galipentzuko San Salvador elizaren estalkiak konpondu nahi izan ziren. Nabeko eta burualdeko estalkiak desmuntatu ziren eta ezaugarri eta trazadura bereko beste batzuekin ordeztu ziren.

Elizako estalkia desmuntatu ondoren, nabeko gangetako arkugainera aztertu ahal izan da, eta proiektatuta zeuden zurezko zertxak jartzea ezinezkoa zela ikusi da. Beraz, konponbide estruktural berria aztertu da, zur ijeztuarekin, zertxa zentral bakar batekin, nabeko kontrahormekin lerrokatuta. Zur ijeztuaren egitura berriaren gainean izeiaren taulak eta teila zeramiko kurboak jarri dira.

Burualdean harrizko lauzak jarri dira, eta iragazgaiztea eta isolamendu termikoa gehitu dira. Sakristiako eta dorreko estalkiak duela hamaika urte konpondu ziren, eta orain teilak desmuntatu eta kaltetutako taulak aldatu dira; jarraian, teila jarri da berriro arrastel bikoitzaren eta xafla iragazgaizgarriaren gainean. Elizak dorrean tximistorratz instalazioa zuen, eta hori ere berritu egin da.
Horrez gain, karezko morteroarekin junteatu dira tenpluaren eta dorrearen fatxada guztiak, eta artekatze lanak eta egoera makurrean zeuden zenbait harlandu aldatu dira hegoaldeko fatxadaren mendebaldeko kontrahorman eta dorrearen mendebaldean, beheko aldean.

Proiektua eta obra zuzendaritza José Luis Franchez Apezatxeak egin du eta lanak Construcciones Aranguren SA enpresak gauzatu ditu 2007ko abuztuaren 27tik 2008ko martxoaren 31ra. Lanen kostu osoa 322.388,90 eurokoa izan da (302.232,69 euro 2007an eta 20.156,21 euro 2008an).
Eslabako Santa Criz
Nafarroako Gobernuak eta Autovía del Pirineo, SA sozietate emakidadunak sinatutako hitzarmena dela bide, autobia eraikitzeko lanen emakidaren bidez, besteak beste, Eslabako Santa Criz erromatar hiriaren indusketa arkeologikoa finantzatzen da 500.000 €-ko aurrekontuarekin.

Esku-hartze horren aurretik, XX. mendearen hasieratik zenbait jardun egin dira leku horretan. 2006. urtean Eslabako Santa Criz barrutian fase berria hasi zen eta ordutik aztarnategian jardunen programa sendotu da, besteak beste: urtean bi eta lau hilabete bitarteko indusketa kanpainak, laborategiko lanak eta materialak kudeatzeko lanak.

2007an Plan Gidari bat egin eta gero, gauzatutako eta gauzatzen ari ziren lan kanpainen bidez Planean planteatutako jarduera ildoak garatu ziren, Kultura eta Turismo Departamentuak, Nafarroako Enplegu Zerbitzuak eta Eslabako Udalak finantzatutako esku-hartzeekin.
Gaur egungo ikerketa proiektuaren helburu nagusia civitasaren espazio forentseko hirigintza argitzea da eta, zehatz esanda, hiriaren erdigune publikoa hegoaldetik babesten duen eraikin handia. Berreskuratutako materiala behar den moduan ordenatuta dago eta ondoren materiala garbitu, siglak jarri, markatu eta inbentariora jaso da, eta geroko ikerketa eginkizunera gehitu behar diren datu guztiak aztertu eta erregistratu dira. Lekuan bertan planimetria ugari egin dira, aztertutako espazio guztia, aurkitutako egiturak eta dokumentatzeko moduko eraikuntza hondarrak eta beste mota bateko hondarrak identifikatu dira. Era berean, aurkitutako hondar materialak aztertu eta pieza arkeologiko ugari garbitu eta egokitu dira.

Kasedako garapen turistikoaren proiektua
Toki entitateei eta turismo partzuergoei turismo produktuak garatzeko egindako diru-laguntzen deialdia dela bide, Kasedako Udalari 83.259 euroko laguntza eman zitzaion, kostu osoaren %90i zegokiona, San Zoilo ermitaren ondoko baserri zaharrean landa hotel bat eraikitzeko.

Proiektu horren barruan, ingurua berreskuratuko da eta bederatzi logela eta zerbitzu erkideak dituen landa hotela eraikiko da, 1,3 milioi euroren truke.

Horren osagarri, Landa Garapeneko Programaren barruan, garapen turistiko horretara 300.000 euro bideratzea adostu da, urtean 100.000 euro, 2012, 2013 eta 2014 ekitaldietan. 

Bestalde, Udalak garapen turistikorako proposamen estrategikoa egin du, monumentu multzoan jardunak eginda. Proposamena Sustapen Ministerioan aurkeztu nahi du, kulturara bideratutako %1eko finantzaketa lortzeko.

Inbertsio horiekin Kultur Intereseko Ondasun aitortutako monumentua kontserbatu eta, aldi berean, zerbitzuen multzoa modu integratuan eskaini nahi da, ostatua, sukaldaritza eta jarduerak (kulturari, ondareari eta ingurumen-hezkuntzari lotutakoak) konbinatuz. Jardun horren bidez ermitaren inguruak hobetu, perimetroko hormak eta ermitan sartzeko inguruak egokitu eta ermitauaren eta familiaren antzinako gelak xarma duen jatetxe-hotel bihurtu nahi dira.

